
			ཐུན་མཚམས་ཀྱི་སྤྱོད་ལམ་རྣམ་བཞི་ཡང༌། ང་དེ་རིང་ཤི་འམ་ནངས་པར་ཤི་ཅིས་ཀྱང་ཅི་བྱེད། བླ་མ་མཁྱེན་སྙམ་པའི་མོས་གུས་དུང་དུང་དྲན་པ་ཙམ་གྱིས་མཆི་མ་གཡོ་བཞིན་པར་བྱ། སྐབས་སུ་བླ་མ་རང་ལ་ཐིམ་པས་བླ་མའི་སྐུ་གསུང་ཐུགས་དང་རང་གི་ལུས་ངག་ཡིད་གསུམ་དབྱེར་མེད་དུ་འདྲེས་པར་བསམ་ཞིང་མཉམ་པར་བཞག་ལ་དགེ་བ་བསྔོའོ། །  

			གསུམ་པ་ཡི་གེ་བརྒྱ་པའི་བསྒོམ་བཟླས་ནི། 

			རང་ཐལ་མལ་པའི་སྤྱི་བོར་པད་ཟླའི་སྟེང་དུ་ཧཱུཾ་ལས་རྡོ་རྗེ་སེམས་དཔའ་སྐུ་མདོག་དཀར་པོ། ཞལ་གཅིག་ཕྱག་གཉིས་པ་གཡས་རྡོ་རྗེ་ཐུགས་ཀར་འཛིན་ཅིང་གཡོན་དྲིལ་བུ་དཀུར་བརྟེན་པ། ཞབས་གཡས་བརྐྱང་གཡོན་བསྐུམ་པར་རིན་པོ་ཆེའི་རྒྱན་གྱིས་བརྒྱན་པ་གཅིག་བསྒོམ་ལ། དེའི་ཐུགས་ཀར་ཟླ་བའི་སྟེང་དུ་ཧཱུཾ་ལ་ཡི་གེ་བརྒྱ་པ་གཡས་བསྐོར་དུ་བསྐོར་བ་ལས་འོད་ཟེར་འཕྲོས་པས། ཕྱོགས་བཅུའི་སངས་རྒྱས་དང་བྱང་ཆུབ་སེམས་དཔའ་ཐམས་ཅད་ཀྱི་ཐུགས་ཀ་ནས་ཡེ་ཤེས་ཀྱི་བདུད་རྩིའི་རྒྱུན་བབས་ཏེ་རྡོ་རྗེ་སེམས་དཔའི་སྤྱི་བོར་ཐིམ་པས། རྡོ་རྗེ་སེམས་པའི་སྐུ་ལུས་ཐམས་ཅད་དང་ཁྱད་པར་དུ་ཐུགས་ཀའི་ཧཱུཾ་ལས་བདུད་རྩིའི་རྒྱུན་བྱུང་ཞིང༌། ཞབས་གཡས་པའི་མཐེ་བོང་ནས་རང་གི་ཚངས་བུག་ན་མར་བབས་པས། ལུས་ངག་ཡིད་གསུམ་གྱི་སྡིག་སྒྲིབ་དམ་ཚིག་ཉམས་ཆགས་ཐམས་ཅད་ཁ་དོག་ནག་པོའི་རྣམ་པར་ཕྱིར་བུད་ཅིང༌། ཤུལ་ཚོ་ཟག་པ་མེད་པའི་བདུད་རྩིས་གང་བར་བསམ་ལ་ངག་ཏུ་ཡི་གེ་བརྒྱ་པ་ནུས་ཚད་བགྲང༌། འཕྲོ་བཅད་ཙ་ན་མཆོད་པ་རྣམས་ཀྱིས་མཆོད་ནས། རྡོ་རྗེ་སེམས་དཔའ་རང་ཉིད་ལ་ཐིམ་པས། རྡོ་རྗེ་སེམས་དཔའི་སྐུ་གསུང་ཐུགས་དང་རང་གི་ལུས་ངག་ཡིད་གསུམ་དབྱེར་མེད་དུ་འདྲེས་པར་བསམ་ཞིང་མཉམ་པར་བཞག་ལ་རྗེས་བསྔོ་བ་བྱའོ། །

			བཞི་པ་མཎྜལ་ལ་གཉིས། 

			བསྒྲུབ་པའི་མཎྜལ་དང་། འབུལ་བའི་མཎྜལ་ལོ། །དང་པོ་ནི་མཎྜལ་ལེགས་པར་ཕྱིས་ལ། རྒྱུ་རིན་པོ་ཆེ་སྣ་ཚོགས་ལས་གྲུབ་པའི་གཞལ་ཡས་ཁང་གྲུ་བཞི་སྒོ་བཞི་དང་ལྡན་པར་བསམ་ལ། དེའི་དབུས་དང་ཕྱོགས་བཞིར་སེངྒེ་བརྒྱད་ཀྱིས་བཏེགས་པའི་རིན་པོ་ཆེའི་ཁྲི། ཉི་ཟླ་པདྨའི་གདན་དང་བཅས་པའི་དབུས་སུ་རྩ་བའི་བླ་མ། ཤར་དུ་ཡི་དམ། ལྷོར་སངས་རྒྱས་དཀོན་མཆོག །ནུབ་ཏུ་ཆོས། བྱང་དུ་དགེ་འདུན་དཀོན་མཆོག་བསྒོམ། དེ་རྣམས་ལས་འོད་ཟེར་འཕྲོས་པས། བླ་མ་ལ་རྩ་བ་དང་བརྒྱུད་པར་བཅས་པའི་བླ་མ་ཐམས་ཅད་བསྟིམ། ཡི་དམ་ལ་ཡི་དམ་གྱི་ལྷ་ཚོགས། སངས་རྒྱས་ལ་ཕྱོགས་བཅུའི་སངས་རྒྱས། ཆོས་ལ་དམ་པའི་ཆོས་དཔག་ཏུ་མེད་པར། དགེ་འདུན་ལ་ཉན་རང་བྱང་ཆུབ་སེམས་དཔའ་ལ་སོགས་པ་འཕགས་པའི་དགེ་འདུན་དཔག་ཏུ་མེད་པ་སྟིམ་ལ། 

			གཉིས་པ་འབུལ་བའི་མཎྜལ་ནི། 

			རྒྱུ་རིན་པོ་ཆེ་གསེར་གྱི་ས་གཞི་ལས་གྲུབ་པ་ཡངས་ཤིང་རྒྱ་ཆེ་བའི་དབུས་སུ་ཚོམ་བུ་གཅིག་བཞག་ལ་དབུས་ཀྱི་རི་བོ་མཆོག་རབ། ཤར་དུ་གཅིག་བཀོད་ཤར་ལུས་འཕགས་པོ། ལྷོར་གཅིག་བཀོད་ལྷོ་འཛམ་བུ་གླིང༌། ནུབ་ཏུ་གཅིག་བཀོད་ནུབ་བ་ལང་སྤྱོད། བྱང་དུ་གཅིག་བཀོད་བྱང་སྒྲ་མི་སྙན། དབུས་དང་ཤར་གྱི་བར་གཅིག་བཀོད་ཉི་མ། དབུས་དང་ནུབ་ཀྱི་བར་གཅིག་བཀོད་ཟླ་བ། དབུས་སུ་ལྷ་དང་མི་ཡི་ལོངས་སྤྱོད་དཔལ་འབྱོར་ཕུན་སུམ་ཚོགས་པར་སྟོང་གསུམ་རིན་པོ་ཆེ་སྣ་ཚོགས་ཀྱིས་བྱུར་བུར་གང་བ་དང༌། བདག་གི་ལུས་ལོངས་སྤྱོད་དུས་གསུམ་བསགས་པའི་དགེ་བ་རྣམས་ལྟོས་པ་མེད་པར་འབུལ་ཞིང༌། བླ་མ་དམ་པ་བདག་གི་ལུས་ལོངས་སྤྱོད་དགེ་བའི་རྩ་བ་ཐམས་ཅད་འབུལ་ལོ། །ཡོངས་སུ་བཞེས་སུ་གསོལ་ལོ། །བདག་ལ་རྟོགས་པ་མཆོག་ཏུ་གྱུར་པ་སྐྱེ་བར་མཛད་དུ་གསོལ། ཉམས་མྱོང་རྒྱུན་ཆད་མེད་པར་འཆར་བར་བྱིན་གྱིས་བརླབ་ཏུ་གསོལ། དེ་བཞིན་དུ། ཡི་དམ་གྱི་ལྷ་ཚོགས་བདག་གི་ལུས་ལོངས་སྤྱོད་དགེ་བའི་རྩ་བ་ཐམས་ཅད་འབུལ་ལོ། །ཡོངས་སུ་བཞེས་སུ་གསོལ་ལོ། །བདག་ལ་རྟོགས་པ་མཆོག་ཏུ་གྱུར་པ་སྐྱེ་བར་མཛད་དུ་གསོལ། ཉམས་མྱོང་རྒྱུན་ཆད་མེད་པར་འཆར་བར་བྱིན་གྱིས་བརླབ་ཏུ་གསོལ། ཇོ་བོ་དཀོན་མཆོག་གསུམ་པོ་བདག་གི་ལུས་ལོངས་སྤྱོད་དགེ་བའི་རྩ་བ་ཐམས་ཅད་འབུལ་ལོ། །ཡོངས་སུ་བཞེས་སུ་གསོལ་ལོ། །བདག་ལ་རྟོགས་པ་མཆོག་ཏུ་གྱུར་པ་སྐྱེ་བར་མཛད་དུ་གསོལ། ཉམས་མྱོང་རྒྱུན་ཆད་མེད་པར་འཆར་བར་བྱིན་གྱིས་བརླབ་ཏུ་གསོལ། ཞེས་པ་ལ་སོགས་པས་གསོལ་བ་གདབ། དེ་ལྟར་སྔོན་འགྲོ་ལ་ཡུན་རིང་དུ་བྱས་ནས་བསྒོམ་མོ། །  

			གཉིས་པ་དངོས་གཞི་ལ་གཉིས་ཏེ། 

			སེམས་ཉིད་གཉུག་མའི་ངོ་སྤྲོད་དང༌། སྣང་ཐོག་ཏུ་ངོ་སྤྲོད་པའོ། །དང་པོ་ལ་གཉིས་ཏེ། ཞི་གནས་དང་ལྷག་མཐོང་ངོ༌། །

			ཞི་གནས་ལ་དང་པོ་རྟེན་ཅན་ནི། 

			དང་པོ་སྒྲིམས་པ་ནི། 

			གཉིས་པ་གློད་པར་ནི། 

			འཁྲུལ་འཁོར་ལྟ་ལྟངས་སྔར་དང་འདྲ། ལུས་སེམས་ལྷོད་དེས་གློད་ནས་ཤེས་པར་རང་ལུགས་སུ་ཅི་ཡང་ཡིད་ལ་མི་བྱེད་པའི་ངང་ལ་ལྷོད་དེ་ཤིག་གེ་བཞག །དེའི་ངང་ནས་མ་ཡེངས་པའི་དྲན་པ་ཡུད་དེ་བྱས་པས་ཤེས་པ་གསལ་ལེ་སང་ངེ་བའི་ཉམས་སྐྱེ་སྟེ། སེམས་ཉིད་སྤྲོས་བྲལ་ནམ་མཁའི་ངང༌། །རྒྱ་མཚོ་ཤེལ་དང་མེ་ཏོག་བཞིན། །སང་ངེ་རྗེན་ནེ་སོལ་ལེ་བ། །དྲན་དུ་མེད་ཅིང་ཡེངས་སུ་མེད། །ཅི་རིགས་ཙམ་དུ་གོམས་པར་གྱིས། །ཞེས་གསུངས་པས། ཉམས་ལྟ་ཞིང་གནས་པ་མ་སྐྱེས་ཀྱི་བར་དུ་བསྒོམ།  

			གཉིས་པར་ལྷག་མཐོང་ནི། 

			ཕྱག་རྒྱ་ཆེན་པོ་རབ་ཏུ་མི་གནས་པའི་རྒྱུད་ལས། གང་ཡང་རུང་བ་སྣང་ཆེན་པོ། །རྣམ་པར་སྣང་མཛད་ཉིད་ཡིན་ནོ། །སྙིང་པོ་མཆོག་ལས་མ་སྐྱོད་ཕྱིར། །མི་སྐྱོད་རྡོ་རྗེའང་འདི་ཉིད་དོ། །དགོས་འདོད་མཆོག་གིས་དབང་བྱས་ཤིང༌། །འབྲས་བུ་འབྱུང་བས་རིན་ཆེན་འབྱུང༌། །དོན་གཅིག་ལས་ནི་དཔག་མེད་པའི། །ཉམས་མྱོང་འོད་ཅན་འོད་དཔག་མེད། །དོན་ཡོད་ལྷན་གཅིག་སྐྱེས་པ་ནི། །རྟོག་པས་དོན་གྲུབ་དོན་ཡོད་གྲུབ། །འདི་ནི་ཀུན་གྱི་བདག་པོ་སྟེ། །ཞེས་གསུངས། དེ་བཞིན་རྣམ་རྟོག་གང་ཤར་གཅེར་ལྟ་ཡིན་བཞག་པས། རང་བཞིན་མེད་པར་རང་གྲོལ་དུ་འགྲོ་སྟེ། དེ་ཉིད་ལས། དུག་ལྔ་ལམ་འཁྱེར་ཞེས་ཀྱང་ཟེར་ཏེ། །དུག་ལ་སྔགས་ཀྱིས་ཐེབས་པ་བཞིན། །དུག་ལྔ་ལམ་འཁྱེར་གྱི་གདམས་ངག་ཡོད། །ཅེས་གསུངས། 

			དེས་ན་སེམས་གཉུག་མའི་རྩལ་སྣང་སྣ་ཚོགས་སུ་ཤར་བ་ལ་མ་ཡེངས་པའི་དྲན་པས། གཅེར་ཅེར་བལྟས་ན་ངོས་བཟུང་མེད་པར་རྩ་བྲལ་དུ་ཤིག་ཤིག་འགྲོ་སྟེ། སྤྱན་རས་གཟིགས་ཀྱིས། གང་སྐྱེས་གཉུག་མ་ཉིད་ཡིན་ཕྱིར། །གང་ཤར་དྲན་པས་སར་བཞག་ན། །དེ་ཤར་སྟོང་པ་ཉིད་དུ་འགྲོ། །རྣལ་འབྱོར་རྒྱལ་པོ་གདོན་མི་ཟ། །ཞེས་གསུངས་པས། ཉོན་མོངས་རྣམ་རྟོག་གང་ཤར་བ། །དེའི་ངོ་བོ་ལ་བལྟ་ཡིན་བཞག་པས། །དེ་ཀ་རང་ནི་མེད་པར་རྗེན་རྗེན་འཆར་སྟེ། །བློ་གྲོས་མི་ཟད་པ་བསྟན་པ་ལས། ཉོན་མོངས་པ་འདི་དག་རྟོག་པའི་ཕྱིར་བྱང་ཆུབ་སྟེ། ཉོན་མོངས་པའི་ངོ་བོ་ཉིད་གང་ཡིན་པ་བྱང་ཆུབ་ཀྱི་ངོ་བོ་ཉིད་ཀྱང་དེ་ཡིན། ཞེས་གསུངས། 

			སེམས་ཉིད་གཉུག་མའི་རྩལ་སྣང་འགག་མེད་དུ་ཤར་བའི་རྐྱེན་སྣ་ཚོགས་ལ་འགག་སྒྲུབ་མེད་པར་རོ་མཉམ་ཞིང་བསྐྱང་བ་ཡིན་ཏེ། བློ་གྲོས་རྒྱ་མཚོས་ཞུས་པ་ལས། བཅོམ་ལྡན་འདས་ཆོས་ཐམས་ཅད་མཉམ་པ་ཉིད་དུ་རྟོག་པར་ནི་བྱང་ཆུབ་བོ། །བཅོམ་ལྡན་འདས་དེ་ལྟ་བས་ན་བྱང་ཆུབ་སེམས་དཔའ་བྱང་ཆུབ་ལས་རིང་བའི་འདུ་ཤེས་མི་བགྱིའོ། །ཞེས་གསུངས་པས། སྤྱོད་ལམ་རྣམ་བཞི་མ་ཡེངས་པའི་ངང་ལས་བསྐྱངས་པས་རང་རིག་པའི་ཡེ་ཤེས་རང་ཤར་ལ་ཤར་ནས་གཉིས་འཛིན་འཁྲུལ་པ་རང་གྲོལ་ལ་འགྲོ་སྟེ། ཡེ་ཤེས་ཀྱི་ཌཱཀྐི་མའི་ཞལ་ནས། རང་རིག་ཡེ་ཤེས་འདི་ཉིད་ནི། །བསྐལ་པའི་མུན་པར་སྒྲོན་མེ་ལྟར། །ལས་ཀྱི་འཁྲུལ་པ་གཏན་ནས་བཅོམ། །སྐྱེས་བུ་སྙེད་པ་ཇི་བཞིན་ནོ། །ཞེས་གསུངས་པས། དེ་ལྟར་ཤེས་པར་བྱས་ལ་བསྐྱང༌། 

			གཉིས་པ་སྣང་བ་ཆོས་སྐུར་ངོ་སྤྲོད་པ་ནི། 

			ལུས་གནད་འཁྲུལ་འཁོར་བལྟ་སྟངས་སྔར་དང་འདྲ་བ་ལས། མདུན་གྱི་སྣང་བ་གང་ཡང་རུང་བ་ལ་ཅེ་རེ་ལྟས་ནས་སེམས་ལྷོད་དེ་ཤིག་གེ་འཛིན་མེད་དུ་བཞག །ཡང་བླ་མ་ལ་མོས་གུས་དུང་དུང་པ་བྱ་ཞིང་སྣང་ཐོག་ཏུ་རྟོག་མེད་མ་ཡེངས་པར་ཡུན་རིང་དུ་བསྒོམས་པས། སེམས་ཉིད་གཉུག་མའི་ངང་ལ་གནས་པའི་ཚེ་སྣང་བྱའི་ཡུལ་ཕྱིར་མ་ལུས། སྣང་བ་གཞན་གྱིས་སེམས་ནང་ན་མེད་པར་སྣང་སེམས་དབྱེར་མེད་དུ་ལྷང་ལྷང་འཆར་སྟེ། ལྷན་གཅིག་སྐྱེས་པར་བསམ་གྱིས་མི་ཁྱབ་པའི་རྒྱུད་ལས། སེམས་ཉིད་ལྷན་གཅིག་སྐྱེས་པ་ཆོས་ཀྱི་སྐུ། །སྣང་བ་ལྷན་ཅིག་སྐྱེས་པ་ཆོས་སྐུའི་འོད། །འདི་ནི་སྣང་སེམས་དབྱེར་མེད་ལྷན་གཅིག་སྐྱེས། །ཞེས་གསུངས་པས། སེམས་ཉིད་རང་མདངས་འགགས་མེད་དུ་རང་སྣང་བ་ཡིན། དེ་ལ་རང་ངོ་མ་ཤེས་པར་ཡུལ་སྣང་བདེན་པར་འཛིན་པའི་ཤེས་པ་འཁྲུལ་སྣང་དུ་ཤར་བ་ཡིན།  དེ་ལྟར་སྣང་སེམས་དབྱེར་མེད་དུ་ལྷོད་སྣང་ཡོང༌། སྔར་སོ་སོར་ཡོད་པ་འདྲེས་ནས་གཅིག་ཏུ་སོང་བ་ཡིན། ཡེ་ནས་དེ་ལྟར་གནས་པ་ཡིན་ཏེ། 

			དགྱེས་རྡོར་ལས། ང་ལས་འགྲོ་བ་ཐམས་ཅད་འབྱུང༌། །ང་ལས་གནས་གསུམ་པོ་ཡང་འབྱུང༌། །ང་ཡིས་འདི་ཀུན་ཁྱབ་པ་སྟེ། །འགྲོ་བའི་རང་བཞིན་གཞན་མ་མཐོང༌། །ཞེས་གསུངས་པས། ལྷན་གཅིག་སྐྱེས་པའི་རང་སྣང་ལས་ཕྱི་རོལ་ན་དངོས་པོ་གྲུབ་པ་རྡུལ་ཙམ་ཡང་མེད་དེ། 

			གསང་འདུས་ལས། དང་པོ་འདི་རྣམས་མ་སྐྱེས་པས། །གདོད་ནས་ཆོས་ཉིད་མེད་པ་སྟེ། །ནམ་མཁའ་ལྟ་བུ་བདག་མེད་པ། །བྱང་ཆུབ་ཚུལ་འདི་བསྟན་པའོ། །ཞེས་པ་དང༌། མདོ་ལས། གཟུགས་ནི་གང་ནས་ཀྱང་མ་བྱུང་གང་དུ་ཡང་མི་འགྲོ། གར་ཡང་གནས་པར་འགྱུར་བ་མེད་དོ། །ཞེས་གསུངས་པས། སྣང་བ་སྣ་ཚོགས་སུ་སྣང་དུས་ཡེ་ནས་སྣང་སྟོང་དབྱེར་མེད་སྐྱེ་འགག་གནས་གསུམ་གྱི་མཐའ་དང་བྲལ་བའི་གཉུག་མའི་རང་སྣང་ཡིན་ཏེ། 

			རབ་ཏུ་མི་གནས་པའི་རྒྱུད་ལས། སྣང་སྲིད་ཕྱག་རྒྱ་ཆེན་པོ་སྟེ། །བདེ་བ་ཆེན་པོ་ཀུན་བཟང་པོ། །འདི་ནི་སེམས་ཀྱི་དལ་བ་སྟེ། །རྣལ་འབྱོར་དབང་ཕྱུག་བལྟ་བར་བྱ། །ཞེས་གསུངས་པས། སྣང་གྲགས་ཀྱི་ཆོས་ཐམས་ཅད་སྣང་སྟོང་དབྱེར་མེད་རྨི་ལམ་སྒྱུ་མ་ལྟ་བུར་སྟེ། ཤ་བ་རི་པས། སྣང་གྲགས་ཆོས་རྣམས་སྒྱུ་མ་སྨིག་རྒྱུ་དང༌། །གཟུགས་བརྙན་དང་མཚུངས་དངོས་པོ་མཚན་མ་མེད། །སྒྱུ་མར་སྣང་མཁན་སེམས་ཉིད་མཁའ་འདྲ་སྟེ། །མཐའ་བྲལ་དབུས་མེད་སུས་ཀྱང་མི་ཤེས་འགྱུར། །གངྒཱ་ལ་སོགས་ཆུ་རླུང་སྣ་ཚོགས་པར། །བ་ཚ་ཅན་གྱི་རྒྱ་མཚོ་རོ་གཅིག་ལྟར། །བཏགས་པའི་སེམས་དང་སེམས་འབྱུང་སྣ་ཚོགས་པ། །ཆོས་ཀྱི་དབྱིངས་སུ་རོ་གཅིག་ཤེས་པར་བྱ། །ཞེས་གསུངས་པས། སྣང་གྲགས་ཀྱི་ཆོས་ཐམས་ཅད་སྣང་སྟོང༌། གྲགས་སྟོང༌། རིག་སྟོང་དབྱེར་མེད་ནམ་མཁའ་ལྟ་བུ་ཡིན་ཏེ། གཟུགས་མེད་མཐོང་བ་པོའང་མེད། སྒྲ་མེད་ཐོས་པ་པོའང་མེད། །དྲི་མེད་སྣོམ་པ་པོའང་མེད། །རོ་མེད་མྱོང་བ་པོའང་མེད། །རེག་མེད་རེག་པ་པོའང་མེད། །སེམས་མེད་སེམས་ལས་འབྱུང་བ་པོའང་མེད། །ཅེས་དང༌། མཻ་ཏྲི་པས། ཆོས་རྣམས་རང་རང་ངོ་བོས་སྟོང༌། །སྟོང་པར་འཛིན་བློ་རང་སར་དག །བློ་བྲལ་ཡིད་ལ་བྱར་མེད་པ། །འདི་ནི་སངས་རྒྱས་ཀུན་གྱི་ལམ། །ཞེས་གསུངས། 

			གསུམ་པ་རྗེས་སུ་ཉམས་མྱོང་སྐྱོང་ལུགས་ནི། 

			འཆི་བ་དང་མི་རྟག་པས་བློ་སྣ་ཐུང་སྦུད་དེ་བའི་ངང་ལ་བླ་མ་སངས་རྒྱས་དངོས་ཀྱི་འདུ་ཤེས་བསྐྱེད་ནས། གསོལ་བ་དུང་དུང་པ་བཏབ་ཅིང་ཤེས་པ་རང་ལུགས་སུ་ལྷོད་ནས་མ་ཡེངས་པའི་ངང་ལ་བཞག་པས། གསལ་ལ་རྟོག་པ་མེད་པའི་སིང་ངེ་ཡེ་རེ་རྗེན་ལྷང་ངེ་བ་འོང༌། དེ་སྤྱོད་ལམ་རྣམ་བཞི་མཐར་ཐོན་པ་ཞིག་དགོས། དེ་ལ་བརྟན་པ་ཐོབ་པ་གོམས་འདྲིས་ཀྱིས་གཟེར་བྱ་བ་མ་ཡེངས་པར་ཡུན་རིང་དུ་སྐྱོང་དགོས། བསྒོམ་སྐྱེས་བདག་པོ་མེད་པར་ནི། །ནོར་བུ་རིན་ཆེན་འདམ་གསེབ་ཤོར། །རྒྱལ་པོ་འབངས་སུ་བབས་པ་བཞིན། །སེང་གེ་ཁྱི་ཡི་ཟླ་ལ་ཤོར། །དེས་ན་ཞེན་ལོག་བདག་པོ་དགོས། ཞེས་གསུངས་པས། ཞེན་ལོག་བསྒོམ་གྱི་རྐང་པ་བྱ། འཆི་བ་སྙིང་ལ་ལྷན་བཞག །ཚེ་འདིར་བློ་ཡིས་རྒྱང་བཏང༌། མོས་གུས་བསྒོམ་གྱི་མགོ་བྱ་བ། བླ་མ་ལ་མོས་གུས་དུང་དུང་པ་བྱ་ཞིང་བསྒོམ་པའི་སྐབས་གསལ་སྟོང་སིང་ངེ་ཡེ་རེ་བའི་ངང་ནས་ཕྲ་རགས་ཀྱི་རྟོག་པ་ཐམས་ཅད་ངོས་ཟིན་པར་བྱས་པས་རང་བཞིན་མེད་པར་འགྲོ་སྟེ། 

			གྲུབ་ཐོབ་གླིང་ཆེན་གོངས་ཀྱིས། རྩིའི་རྒྱལ་པོས་འབྲུ་རྣམས་བཅུད་དུ་བསྒྱུར་བ་ལྟར། །ཉམས་མྱོང་རྩི་ཡིས་སྣང་སྲིད་བདེ་ཆེན་སོར་གནས་པ། །གང་ཤར་གང་མཐོང་བ་དེ་སྐྱེ་མེད་སྤྲོས་དང་བྲལ། །འདི་ལ་ངོས་བཟུང་མེད་པས་སྟོང་ཙམ་མི་དགོས་གསུངས། །དེ་ལ་ཉམས་ཀྱི་མཐོ་དམན་ནི་སྣ་ཚོགས་སུ་འོང་སྟེ། རེས་གསལ་སྟོང་དུ་རྗེན་ལྷང་ལྷང་བ་ངེས་ཤེས་དང་བཅས་པ་འོང༌། རེས་ནི་མུན་ནེ་འཐིབས་སེ་ཐོམ་མེ་ཐོམ་མེར་འོང༌། ངའི་བསྒོམ་བཅུག་སོང་ངམ་སྙམ་པའང་འོང༌། རེས་ནི་ངོས་མ་ཟིན་སྣ་ཚོགས་སུ་འཕྲོ་ཡིན་ཚིག་པ་ཟ་འཁྲུག་འཁྲུགས་པའང་འོང་སྟེ། དེ་རྣམས་ཉམས་ཀྱི་མཐོ་དམན་ཡིན་པས་དགག་སྒྲུབ་མི་བྱེད་པར་བྱུང་རྒྱལ་དུ་སྐྱོང་བ་ཡིན་སྟེ། 

			ཤན་ཏི་པས། གནས་ན་མ་ཞེན་སྐྱོ་ན་ཐོང༌། །གཉེར་ཁ་མ་བྱེད་ཡན་དུ་ཆུག །ཆེད་དུ་གང་འཛིན་འཁྲུལ་བ་ཡིན། །གཟིངས་ལས་འཕུར་བའི་བྱ་རོག་ལྟོས། །ཞེས་གསུངས་པས། གནས་ན་གནས་པའི་ངང་ལ་ཞོག །ཆེད་དུ་གཉེར་ནས་སྤྲོ་མི་དགོས། །འགྱུས་ན་གང་འགྱུར་ཚད་ངོས་ཟིན་པར་བྱ། །ཆེད་དུ་གཉེར་ནས་གནས་སུ་འཇུག་མི་དགོས། །བྱིང་ན་བླ་མ་ལ་གསོལ་བ་བཏབ་པ་ཡིན་རིག་པ་ངར་བསྐྱེད་ཡིན། བསྒོམ་པས་བྱིང་བ་རང་སར་དག་ནས་འགྲོ། རྒོད་ན་དེ་ཀ་ལ་ཆེད་དུ་གཏད་ཡིན། བསྒོམས་པས་རྒོད་པར་རང་ས་གྲོལ་ནས་གསལ་སྟོང་དུ་ཡེར་ཡེར་འོང༌། དེ་ལྟར་བདེ་སྡུག་གི་རྐྱེན་སྣང་སྣ་ཚོགས་ལ་དྲན་པས་ཟིན་པར་བྱས་པས་རང་དག་རང་གྲོལ་ལ་འགྲོ་སྟེ། སྒོ་དྲུག་མཚན་མ་ཅི་སྐྱེས་ཀྱང༌། །རང་བྱུང་རང་ཞི་རང་དགར་བཞག །དེ་བཞིན་ཉིད་ཀྱིས་ཟིན་པས་ན། །དུག་གསུམ་དུག་ལྔས་གནོད་མི་ནུས། །དེ་བཞིན་ཉིད་ཀྱིས་མ་ཟིན་ན། །ལམ་གྱི་ཕྱོགས་རྣམས་ཀུན་སྤྱད་ཀྱང༌། །གནས་སྐབས་བདེ་འགྲོ་ངེས་འབྱུང་གི །གོ་འཕང་དམ་པར་ག་ལ་འགྱུར། །གང་ཤེས་ཉོན་མོངས་རྣམ་པར་གྲོལ། །ཞེས་གསུངས་པས། སྤྱོད་ལམ་རྣམ་བཞིར་མ་ཡེངས་པའི་དྲན་པ་ཡུད་དེ་བ་ཞིག་བྱ་དགོས་ཏེ། 

			བྲམ་ཟེ་ཆེན་པོས། རང་གི་དེ་ཉིད་རང་གིས་མཚོན་ཏེ་ལྟོས། །མ་ཡེངས་སེམས་ཀྱི་ལྟ་སྟངས་བྲལ་གྱུར་ན། །ཡེངས་པའི་སེམས་ཀྱིས་དེ་ཉིད་རྟོག་མི་འགྱུར། །དངོས་པོའི་ཚང་ཚིང་གསེབ་ཏུ་དེ་ཉིད་ནོར་བུ་སྟོར། །ཞེས་གསུངས་པས། མ་ཡེངས་པར་བསྐྱངས་པས་སྤྱོད་ལམ་རྣམ་བཞིར་ཐོན་པ་ཞིག་འོང༌། རེས་དྲན་པས་མ་བཟུང་ཡང་གསལ་སྟོང་འཛིན་མེད་དུ་ཕྱམ་ཕྱམ་འགྲོ་བའང་འོང་སྟེ། 

